
სახელმწიფოს უზენაესი კანონით, საქართველოს კონსტიტუციითა და ორგანული კანონით „საქართველოს შრომის კოდექსით“ გარანტირებულია დასაქმებულის უფლება  უზრუნველყოფილი იყოს უსაფრთხო და ჯანსაღი სამუშაო გარემოთი, რასაც დიდი მნიშვნელობა ენიჭება ნებისმიერი ქვეყნის ეკონომიკური განვითარების დაჩქარებისა და არსებული სოციალური პრობლემების გადაჭრის საკითხებში. შრომის პირობების ინსპექტირების ეფექტური მექანიზმის ჩამოყალიბება ხელს შეუწყობს აღნიშნული ამოცანის ეფექტურად განხორციელებას.
საქართველოსთვის შრომითი უფლებები და შრომის უსაფრხოება ერთ-ერთი  მნიშვნელოვანი  გამოწვევაა. ნებისმიერი ქვეყნის ეკონომიკური განვითარების დაჩქარების და არსებული სოციალური პრობლემების გადაჭრისათვის დიდი მნიშვნელობა ენიჭება დასაქმებულების უსაფრთხო და ჯანსაღი შრომითი პირობებით უზრუნველყოფას, რაც აგრეთვე პირდაპირაა დაკავშირებული შრომის პროდუქტიულობის გაზრდასთან და შესაბამისად ეკონომიკის განვითარებასთან.
უნდა აღინიშნოს, რომ 2006 წლიდან 2015 წლამდე ქვეყანაში არ არსებობდა შრომის უსაფრთხოების საკითხებზე ზედამხედველი სახელმწიფო ორგანო, რამაც ხელი შეუწყო ქვეყანაში შრომის უსაფრთხოების სტანდარტების მოშლას და სისტემური პრობლემის წარმოშობას, ვინაიდან მარეგულირებელი ორგანოს არარსებობამ გამოიწვია უსაფრთოების კულტურის დაქვეითება. შრომის უსაფრთოების კულტურის ნაკლებობა წარმოადგენს  ერთ-ერთ ყველაზე დიდ გამოწვევას, რომელიც სახელმწიფოს მხრიდან მოითხოვს ზუსტი, ქმედითი და დაბალანსებული პოლიტიკის გატარებას, რომელიც ხელს შეუწყობს ქვეყანაში უსაფრთხოების სისტემის ჩამოყალიბებას და შრომის ღირსეული პირობების  დამკვიდრებას.  

შრომის უსაფრთხოების სისტემის განვითარების მიზნით, აუცილებელია  თანამედროვე  შრომის ინსპექტირების სისტემის არსებობა, რომელიც შეიმუშავებს ეფექტურ და პრევენციაზე ორიენტირებულ პოლიტიკას, ხოლო  პერიოდული ზედამხედველობის გზით ხელს შეუწყობს საწარმოო ტრავმატიზმისა და უბედური შემთხვევების რაოდენობის შემცირებას, შრომის უფლებების დაცვას, დასაქმებულებსა და დამსაქმებლებს შორის ურთიერთობის  გაუმჯობესებას  და ქვეყნის სოციალურ-ეკონომიკურ განვითარებას.

1. [bookmark: _Toc515961203]საკანონმდებლოს სივრცე:
2006 წელს სახელმწიფოში გაუქმდა როგორც შრომის ინსპექციის სტრუქტურა, ისე შრომის უსაფრთხოებასთან დაკავშირებული საკანონმდებლო რეგულაციები. შეიცვალა და მიღებულ იქნა ახალი შრომის კოდექსი, რომელიც საერთაშორისო ორგანიზაციებისა და ადგილობრივი ექსპერტების განმარტებით არ იყო დასაქმებულსა და დამსაქმებელს შორის ბუნებრივი დისბალანსის შევსებაზე ორიენტირებული. ყოველივე ზემოაღნიშნულმა განაპირობა კონფლიქტებისა და კოლექტიური დავების რაოდენობის ზრდა მხარეებს შორის, რასაც დასაქმებულთა მხრიდან გამუდმებით თან სდევდა შრომითი პირობების გაუმჯობესების მოთხოვნა. აღნიშნულმა გამოიწვია სოციალურ პარტნიორებს შორის ურთიერთობის გაუარესება და ნდობის დაკარგვა.

2013 წელს,  საქართველოს ორგანულ კანონში „საქართველოს შრომის კოდექსი“-ში შეტანილმა ცვლილებებმა არსებითად გააუმჯობესა დასაქმებულის მდგომარეობა მისი შრომითი უფლებების დაცვის კუთხით,  თუმცა აღნიშნულის პარალელურად კვლავ გამოწვევად რჩებოდა  საქართველოს კანონმდებლობის სრულყოფილი დაახლოება ევროპის კანონმდებლობასთან ჰარმონიზციის გზაზე, რაც გულისხმობს შრომის უსაფრთხოების სფეროში არსებული ევროდირექტივების ტრანსპოზიციას საქართველოს კანონმდებლობაში.

 ამ ვითარების საპასუხოდ, 2015-2017 წლებში ევროკავშირის „დასაქმებისა და პროფესიული განათლების რეფორმების ტექნიკური დახმარების პროექტის“ მხარდაჭერით დამუშავდა და საქართველოს კანონმდებლობაში ტრანსპოზიციისთვის მომზადდა 8 ევროდირექტივა, რომელიც აწესებს ეკონომიკის სხვადასხვა სფეროებში შრომის უსაფრთხოების მინიმალურ მოთხოვნებს. აგრეთვე, მომზადდა საქართველოს კანონის პროექტი „შრომის უსაფრთხოების შესახებ“, რომელიც 2018 წლის 21 მარტს შევიდა ძალაში. კანონის მიზანია სამუშაო სივრცეში/ადგილებზე დასაქმებულების და სამუშაო სივრცეში მყოფი სხვა პირების შრომის უსაფრთხოებისა და ჯანმრთელობის მაქსიმალურად დაცვა, პროფესიული და პროფესიით განპირობებული დაავადებების დროული გამოვლენა, მათი პრევენცია და უბედური შემთხვევების თავიდან აცილება. საქართველოს კანონი „შრომის უსაფრთხოების შესახებ“ დაფუძნებულია „სამუშაო ადგილზე მუშაკთა უსაფრთხოებისა და ჯანმრთელობის გაუმჯობესების ხელშეწყობის მიზნით ზომების შემოღების შესახებ“ 1989 წლის 12 ივნისის 89/391/EEC ევროსაბჭოს დირექტივაზე, რომლის ქართულ კანონმდებლობაში სრულად ტრანსპოზიციის ვადაა 2019 წელი. 

გარდა აღნიშნული კანონისა, ევროპასთან ასოცირების ხელშეკრულება შრომის უსაფრთხოების სფეროში მოიცავს 25 დირექტივას შრომის უსაფრთხოების მინიმალურ მოთხოვნებთან დაკავშირებით. 25 დირექტივიდან  დამუშავებული და ტრანსპოზიციისთვის მომზადებულია 8 დირექტივა:  

· დირექტივა 89/654/EEC სამუშაო ადგილზე უსაფრთხოებისა და ჯანმრთელობის მინიმალური მოთხოვნების შესახებ. ვადა: საქართველოს მიერ ამ  დირექტივის დებულებები უნდა შესრულდეს 2019 წლის 1-ელ სექტემბრამდე.
· დირექტივა 2009/104/EC სამუშაო ადგილზე მუშაკთა მიერ სამუშაო მოწყობილობების გამოყენებისათვის უსაფრთხოებისა და ჯანმრთელობის მინიმალური მოთხოვნების შესახებ. ვადა: საქართველოს მიერ ამ  დირექტივის დებულებები უნდა შესრულდეს 2019 წლის 1-ელ სექტემბრამდე.
· დირექტივა  90/270/EEC მონიტორიან დანადგარებთან მუშაობისთვის უსაფრთხოებისა და ჯანმრთელობის მინიმალური მოთხოვნების შესახებ. ვადა: საქართველოს მიერ ამ  დირექტივის დებულებები უნდა შესრულდეს 2019 წლის 1-ელ სექტემბრამდე.
· დირექტივა 89/656/EEC სამუშაო ადგილზე მუშაკთა მიერ პერსონალური დამცავი აღჭურვილობის გამოყენებისთვის უსაფრთხოებისა და ჯანმრთელობის მინიმალური მოთხოვნების შესახებ. ვადა: საქართველოს მიერ ამ  დირექტივის დებულებები უნდა შესრულდეს 2020 წლის 1-ელ სექტემბრამდე.
· დირექტივა 92/58/EEC სამუშაოზე უსაფრთხოებასა და/ან ჯანმრთელობასთან დაკავშირებული ნიშნების განთავსების მიზნით მინიმალური მოთხოვნების შესახებ. ვადა: საქართველოს მიერ ამ  დირექტივის დებულებები უნდა შესრულდეს 2020 წლის 1-ელ სექტემბრამდე.
· დირექტივა 92/57/EEC დროებით ან მოძრავ სამშენებლო უბნებზე უსაფრთხოებისა და ჯანმრთელობის მინიმალური მოთხოვნების იმპლემენტაციის შესახებ. ვადა: საქართველოს მიერ ამ  დირექტივის დებულებები უნდა შესრულდეს 2021 წლის 1-ელ სექტემბრამდე.
· დირექტივა 1999/92/EC ფეთქებადი ატმოსფეროს გამო პოტენციური რისკის ქვეშ მყოფ მუშაკთა უსაფრთხოებისა და ჯანმრთელობის დაცვის გაუმჯობესების მიზნით მინიმალური მოთხოვენების შესახებ. ვადა: საქართველოს მიერ ამ  დირექტივის დებულებები უნდა შესრულდეს 2022 წლის 1-ელ სექტემბრამდე. 
· დირექტივა 90/269/EEC ტვირთის ხელით აწევის დროს, მუშაკთა მიერ განსაკუთრებით ზურგის დაზიანების საფრთხის არსებობის პირობებში, ჯანმრთელობისა და უსაფრთხოების მინიმალური მოთხოვნების შესახებ. ვადა: საქართველოს მიერ ამ  დირექტივის დებულებები უნდა შესრულდეს 2022 წლის 1-ელ სექტემბრამდე. 


შრომის პირობების ინსპექტირების დეპარტამენტში დაგეგმილია დარჩენილ დირექტივებზე მუშაობის ეტაპობრივად დაწყება, მათი ტრანსპოზიციის ვადების გათვალისწინებით. 

2. [bookmark: _Toc515961204]მიმდინარე ღონისძიებები
„შრომის უსაფრთხოების შესახებ“ საქართველოს კანონიდან გამომდინარე, 2018 წლის 21 ივნისამდე  დეპარტამენტის მიერ შემუშავდება შემდეგი კანონქვემდებარე აქტები:
საქართველოს მთავრობის მიერ მისაღები სამართლებრივი აქტები:
1. მომეტებული საფრთხის შემცველი, მძიმე, მავნე და საშიშპირობებიანი სამუშაოების ჩამონათვალი;
2. შერჩევითი კონტროლის წესი და პირობები.
საქართველოს შრომის, ჯანმრთელობისა და სოციალური დაცვის სამინისტროს მიერ მისაღები სამართლებრივი აქტები:
1. შრომის უსაფრთხოების სპეციალისტის აკრედიტირებული პროგრამის მოცულობა, განხორციელების წესი და პირობები;
2. მტკიცებულებების შეგროვებისა და შენახვის შესახებ დეტალური პროცედურები, ასევე უბედური შემთხვევისა და პროფესიული დაავადების  აღრიცხვის წესი და ფორმა;
3. სამართალდარღვევათა ოქმის ფორმა, მისი შევსებისა და წარდგენის წესი.

„შრომის უსაფრთხოების შესახებ“ საქართველოს კანონის რევიზია
დეკემბერი 2018
შრომის პირობების ინსპექტირების დეპარტამენტის მიზანია უზრუნველყოს მაქსიმალურად უსაფრთხო შრომა ყველა დასაქმებულისთვის. აღნიშნულიდან გამომდინარე, 2018 წლის სექტემბრიდან  შრომის პირობების ინსპექტირების დეპარტამენტი დაიწყებს „შრომის უსაფრთხოების შესახებ“ საქართველოს კანონის რევიზიას და კანონში შესატანი ცვლილებების პროექტის მომზადებას, რომელიც გაზრდის შრომის ინსპექტირების მოქმედების სფეროს და მანდატს, რაც  უზრუნველყოფს მის დაახლოვებას  საერთაშორისო სტანტდარტებთან.

3. [bookmark: _Toc515961205]კოორდინაცია სხვადასხვა უწყებასთან და უფლება-მოვალეობის გამიჯვნა:
ივნისი - აგვისტო 2018
სახელმწიფო, სხვადასხვა მაკონტროლებელი უწყებების საშუალებით, ახორციელებს სახელმწიფო ზედამხედველობას უსაფრთხოების მიმართულებით (მაგ.: საგანგებო სიტუაციების მართვის სამსახური, მუნიციპალიტეტების ზედამხედველობის  სამსახურები, სსიპ ტექნიკური და სამშენებლო ზედამხედველობის სააგენტო და ა.შ.). იმისათვის, რომ თავიდან იქნას აცილებული ამ უწყებებს შორის უფლებამოსილებების გადაფარვა, აუცილებელია, შემუშავდეს მთავრობის დადგენილება მაკონტროლებელ ორგანოებს შორის უფლებამოსილების გამიჯვნის შესახებ, სადაც დაკონკრეტდება და გაიმიჯნება თითოეული უწყების მოქმედების არეალი.

აღნიშნულის უზრუნველსაყოფად, შეიქმნა სხვადასხვა მაკონტროლებელი უწყების წარმომადგენელთაგან დაკომპლექტებული სამუშაო ჯგუფი, რომელიც დაიწყებს უფლებამოსილების გამიჯვნას, კანონმდებლობის რევიზიას და სამართლიანი ზედამხედველობის სისტემის ჩამოყალიბებას.

გარდა ამისა, შრომის საერთაშორისო ორგანიზაციის მხარდაჭერით შეიქმნება ექსპერტთა ჯგუფი, რომელიც დაკომპლექტდება სოციალური პარტნიორებით, ადგილობრივი ექსპერტებითა და   შრომის ინსპექტორებით. აღნიშნული ჯგუფი განსაზღვრავს   მთავრობის დადგენილებებით დამტკიცებულ ტექნიკურ რეგლამენტებში  არსებით, არაარსებით და კრიტიკულ შეუსაბამობებს, რათა უზრუნველყოფილ იქნას შრომის უსაფრთხოების რეგულაციებისა და შრომის პირობების ინსპექტირების დეპარტამენტის მიერ მათზე გათვალისწინებული ადმინისტრაციული სახდელების გამოყენების გამჭვირვალობა. 

კანონმდებლობაში არსებითი, არაარსებითი და კრიტიკული შეუსაბამობების განსაზღვრისას ექპერტები იხელმძღვანელებენ  საერთაშორისოდ აღიარებული რისკის შეფასების მატრიცით, რომლის საფუძველზეც ხორციელდება შრომის ინსპექტირება მთელს მსოფლიოში.

4. [bookmark: _Toc515961206]შრომის პირობების ინსპექტირების დეპარტამენტის ინსტიტუციური განვითარება: 

ივნისი - ივლისი 2018
„შრომის უსაფრთხოების შესახებ“ კანონის მიზნების ეფექტურად განსახორციელებლად, დეპარტამენტში იგეგმება სტრუქტურის ჩამოყალიბება, რაც გულისხმობს ივნისის თვეში დამატებით 17 ახალი შრომის ისპექტორის  აყვანას, ხოლო 1 აგვისტომდე 2 სამმართველოს შექმნას, კერძოდ: ინსპექტირების სამმართველო და მონიტორინგისა და ზედამხედველობის სამმართველო,  რომელთა შემადგენლობა ჯამში განისაზღვრება 7 საშტატო ერთეულით. დეპარტამენტი აგრეთვე გეგმავს 2018 წლის 1 აგვისტომდე, მოახდინოს ინსპექტორების დანაწილება და უზრუნველყოს ექსპერტული ცოდნის მინიჭების მიზნით, მათი დამატებითი სპეციალიზირებული სწავლებები, სხვადასხვა სექტორული მიმართულებით.

გარდა ამისა, ინსპექტირების პროცესის გამჭვირვალობის მიზნით, შრომის საერთაშორისო ორგანიზაციის მხარდაჭერით, დეპარტამენტის ფუნქციონირების ეფექტურობის და გამარტივების მიზნით, 2018 წლის 1 აგვისტომდე, იგეგმება 40 ერთეული პლანშეტური კომპიუტერისა და შესაბამისი პროგრამული  უზრუნველყოფის (სოფტი) შესყიდვა. აგრეთვე, ინსპექტორები აღიჭურვებიან სამხრე კამერებით, რომლებიც მუდმივ კავშირში იქნება ცენტრალურ სასერვერო სისტემასთან. აღნიშნული კამერები და პლანშეტური კომპიუტერები ხელს შეუწყობს კორუფციის რისკების მინიმუმამდე დაყვანას და პროცესის გამჭვირვალობას.
 
გარდა ამისა, ზემოაღნიშნული ექსპერტების მიერ, თითოეულ სექტორზე განისაზღვრება ის ძირითადი მახასიათებლები, რა დარღვევებიც არის დამახასიათებელი იმ კონკრეტული სექტორებისთვის, შესაბამისად, ინსპექტორი, რომელიც მოახდენს შემოწმებას ამა თუ იმ სექტორში მოქმედი კომპანიისა, ვალდებული იქნება მინიმუმ აღნიშნულ ექსპერტების მიერ განსაზღვრულ საკითზებზე გაამახვილოს ყურადღება, რაც მინიმუმანდე შეამცირებს კორუფციის  შესაძლებლობას.

ამასთან აღსანიშნავია, რომ 2017 წელს საქართველოს შრომის, ჯანმრთელობისა და სოციალური დაცვის მინისტრის № 01-16/ო ბრძანებით  შეიქმნა  საზოგადოებრივი ზედამხედველობის საბჭო. 2018 წლის დეკემბრის თვეში, საბჭო გამართავს მორიგ შეხვედრას, სადაც შრომის პირობების ინსპექტირების დეპარტამენტის მიერ  წარდგენილი იქნება 2018 წელს განხორციელებული ღონისძიებები, შეფასდება შესაძლო კორუფციული რისკები და განიხილება 2019 წელს განსახორციელებელი აქტივობები. 

5. [bookmark: _Toc515961207]მატერიალურ-ტექნიკური აღჭურვა

დეპარტამენტის მიერ, მიმდინარე წლის 1 აგვისტომდე, განხორციელდება 1 ერთეული ავტომობილის შესყიდვა, რაც ხელს  შეუწყობს ინსპექტირების ორგანოს სწრაფი   და ეფექტური რეაგირების განხორციელებას (მათ შორის უბედური შემთხვევების დროს).  

აგრეთვე 2018 წლის 1 აგვისტომდე, დაგეგმილია შრომის ინსპექტორებისთვის შესაბამისი სპეც. აღჭურვილობის, ინდივიდუალური დამცავი საშუალებებისა და მზომი ხელსაწყოების შესყიდვა.

2018 წლის 1 აგვისტომდე შემუშავდება ე.წ. „დამხმარე სახელმძღვანელო“ შრომის ინსპექტორებისთვის, რომელიც ხელს შეუწყობს ინსპექტირების პროცესის ეფექტურობას, გამჭვირვალობას და შედეგებზე ორიენტირებას. 

უნდა აღინიშნოს, რომ დეპარტამენტის მიერ დაწყებულია მუშაობა შრომის ინსპექტორთა ეთიკის კოდექსის შემუშავებაზე, რაც ხელს შეუწყობს ინსპექტირების პროცესის გარკვეულ ჩარჩოში მოქცევას, ღიაობას და საერთო სტანდარტის დანერგვას.

6. ინსპექტორის დაცვა
საერთაშორისოდ აღიარებულია, რომ სამუშაოს სპეციფიკიდან გამომდინარე, შესაძლოა შრომის ინსპექტორები აღმოჩნდნენ გარკვეული საფრთხეების წინაშე, რისთვისაც არსებობს ინპექტორთა დაცვის ორი მექანიზმი: ფიზიკური და ინსტიტუციური (საკანონმდებლო). ფიზიკური დაცვისთვის გამოყენებული იქნება დეპარტამენტის მიერ შეძენილი ზემოაღნიშნული ინდივიდუალური დამცავი საშუალებები და აღჭურვილობა. ამასთან უნდა აღინიშნოს, რომ საჭიროების შემთხვევაში, ინსპექტორის ფიზიკური უსაფრთხოების დაცვა შესაძლოა უზრუნველყოს საქართველოს შინაგან საქმეთა სამინისტრომ.

„შრომის უსაფრთხოების შესახებ“ საქართველოს კანონი ითვალისწინებს შრომის ინსპექტორების ინსტიტუციურ დაცვას, რაც გულისხმობს მათი საქმიანობისათვის ხელის შეშლაზე შესაბამისი ადმინისტრაციული სახდელების გამოყენებას.  


7. [bookmark: _Toc515961208]თემატური და სტატისტიკური ანალიზი
2018 წლის  აგვისტო
დეპარტამენტი ინსპექტირების პროცესის პარალელურად დაიწყებს შემოწმებული კომპანიების, გამოვლენილი დარღვევების, გამოყენებული ადმინისტრაციული სახდელების, უბედური შემთხვევების, გამოვლენილი პროფესიული დაავადებების, ინსპექტორებისთვის და ინსპექტორთა მიერ განხორციელებული ცნობიერების ამაღლების ღონისძიებებისა და სამუშაო ადგილზე გარდაცვლილ და დაშავებულ პირთა დეტალური საჯარო სტატისტიკის  წარმოებას.

აღნიშნული მონაცემებით დეპარტამენტი სექტორების მიხედვით მიიღებს უსაფრთხოების სფეროში არსებული პრობლემების სრულყოფილი სურათს, რაც აისახება დეპარტამენტის მიერ მომზადებულ წლიურ ანგარიშ(ებ)ში და გამოყენებული იქნება სამომავლო ინსპექტირების დაგეგმვის, სტრატეგიის, უსაფრთხოების პოლიტიკისა  და სამოქმედო გეგმების შემუშავების პროცესებში. 

აღსანიშნავია, რომ ამ პერიოდიდან შემუშავებული სტატისტიკა იქნება გაცილებით სრულყოფილი, ვინაიდან  შრომის ინსპექციას მანდატორულად ექნება შეხება სხვადასხვა კომპანიასთან ქვეყნის მასშტაბით, რაც მის მიერ შედგენილ სტატისტიკასა და ანალიზს  რეპრეზენტატულს გახდის.  

 რეპრეზენტატული ანალიზის მეშვეობით, მოხდება მომდევნო წლისთვის სწორი ანალიზისა და პოლიტიკის დაგეგმვა, ვინაიდან სტატისტიკური ანალიზის საშუალებით გამოვლინდება ის გამოწვევები,რაც სახელმწიფოს მხრიდან საჭიროებს მეტ ძალისხმევას არსებული პრობლემის გადაჭრისთვის.
 
8. [bookmark: _Toc515961209]სასწავლო ტურები და საერთაშორისო გამოცდილება
ივლისი - დეკემბერი 2018
შრომის პირობების ინსპექტირების დეპარტამენტის განვითარებისა და საუკეთესო საერთაშორისო პრაქტიკის გაცნობის, ანალიზისა და საქართველოს კანონმდებლობაში შემდგომი შესაძლო ასახვის მიზნით, მოეწყობა სასწავლო ტურები. სასწავლო ტურების ფარგლებში განხორციელდება სხვადასხვა ქვეყნის შრომის ინსპექტირების მექანიზმების ადგილზე გაცნობა და გამოცდილების გაზიარება. 

ამ ეტაპზე სხვადასხვა ქვეყნის ინსპექციასთან, აქტიურად მიმდინარეობს მოლაპარაკებები გაცვლითი სასწავლო ვიზიტების თაობაზე, მაგალითისთვის კი შეიძლება აღინიშნოს უკრაინის შრომის ინსპექცია. 

9. [bookmark: _Toc515961210]სახელმწიფო ზედამხედველობის განხროციელება და ცნობიერების ამაღლების კამპანია:
ივნისი - დეკემბერი  2018
როგორც დასაწყისში აღინიშნა, 2006 წლიდან ქვეყანაში მოიშალა შრომის უსაფრთხოების კულტურა და სტანდარტები, რის გამოც დღესდღეობით კომპანიების უმეტესობა ძნელად ეგუება შრომის უსაფრთხოების სტანდარტებს და ახალ რეგულაციებს. 
შრომის პირობების ინსპექტირების მთავარი მიზანია უზრუნველყოს უსაფრთო და ღირსეული შრომის პირობები ეროვნულ დონეზე. ამ მიზნის მისაღწევად აუცილებელია არამარტო ეფექტური აღსრულების მექანიზმის ჩამოყალიბება, არამედ სწორად მიმართული სხვადასხვა სახის საინფორმაციო კამპანია, რომელიც ეტაპობრივად გაზრდის ცნობადობას და აამაღლებს უსაფრთოების კულტურას დასაქმებულთა და დამსაქმებელთათვის. 
ინსპექტირების მექანიზმი ცნობიერების ამაღლების ფუნქციის გარეშე იქნება ზედმეტად საკანონმდებლო ჩარჩოებში მოქცეული და შესაბამისად წააწყდება დიდ წინააღმდეგობებს, აგრეთვე ხელს შეუშლის:
· დამსაქმებლების მიერ კანონით გათვალისწინებული ამოცანების შესრულებას და შრომის პირობების უფრო და უფრო მეტი პოზიტიური მიდგომების დამკვიდრებას;
· საწარმოებს შორის ინფორმაციისა და გამოცდილების გაზიარებას;
· დასაქმებულებსა და დამსაქმებლებს შორის დიალოგს;
კომპანიების ცნობიერების ამაღლების მიზნით, 2018 წლის დეკემბრამდე, შრომის პირობების ინსპექტირების დეპარტამენტის მიერ დაგეგმილია საინფორმაციო კამპანიის ჩატარება შრომის უსაფრთხოების ახალ რეგულაციებთან, მათ აღსრულებასთან, საწარმოების მიერ განსახორციელებელ ღონისძიებებთან და ქვეყანაში შრომის უსაფრთხოების მიმართულებით განსახორციელებელ ცვლილებებთან დაკავშირებით.

კამპანიისთვის, ცნობიერების ამაღლების მიზნით, შესაძლებელია გამოყენებულ იქნას ისეთი მეთოდები, როგორებიცაა: სატელევიზიო საინფორმაციო/სარეკლამო საშუალებები და  საქართველოს მასშტაბით ღია შეხვედრების გამართვა დაინტერესებულ მხარეებთან. 
გარდა ამისა,  2018 წლის ივლისიდან დაიწყება კამპანია  შრომის ინსპექციის ეფექტურობის და უპირატესობის მნიშვნელობასთან დაკავშირებით. განხორციელდება ინსპექციის ბრენდინგი, შემუშავდება სლოგანი და დაიგეგმება სხვადასხვა პიარ- კამპანია, რაც ინსპექციის ცნობადობას შეუწყობს ხელს.  
ამავე პერიოდიდან, დაიწყება აქტიური შეხვედრები რეგიონებისა და მუნიციპალიტეტების დონეზე, სადაც სხვადასხვა ბიზნეს ასოციაციების, დასაქმებულთა გაერთიანებებისა და ადგილობრივი ხელისუფლების ჩართულობით მოხდება შრომის უსაფრთოების პოლიტიკისა და დაგეგმილი საკანონმდებლო ინიციატივების გაცნობა.

10. [bookmark: _Toc515961211]სოციალური პარტნიორობის ინსტიტუტის გაძლიერება

ივნისი - დეკემბერი 2018
საქართველოში სოციალური დიალოგის გაძლიერება და შრომის ინსპექციასთან მისი თანამშრომლობა, რეგულარული შეხვედრების გზით, ხელს შეუწყობს საწარმოო დონეზე შრომის უსაფრთხოების და შრომითი უფლებების დაცვის სფეროების განვითარებას, საწარმოო ინციდენტებისა და შრომით უფლებებთან დაკავშირებული დავების პრევენციას, რაც საბოლოო ჯამში აამაღლებს ქვეყანაში შრომის უსაფრთხოებას, პროდუქტიულობას და ეკონომიკურ მაჩვენებლებს.

სოციალური პარტნიორები აქტიურად არიან ჩართულნი „მომეტებული საფრთხის შემცველ, მძიმე, მავნე და საშიშ პირობებიან სამუშაოთა“ ნუსხის ჩამოყალიბებაში. გარდა ამისა, მოხდება სოციალური პარტნიორების ჩართულობა ტექნიკურ რეგლამენტებში  არსებითი, არაარსებითი და კრიტიკული დარღვევების განხილვის პროცესში და ა.შ.

11. [bookmark: _Toc515961212]საერთაშორისო თანამშრომლობა:

ივნისი 2018
შრომის საერთაშორისო ორგანიზაცია ივნისის თვეში, დეპარტამენტს მიაწვდის აღსრულების მექანიზმის შესახებ შემუშავებულ დოკუმენტს, სადაც განსაზღვრული იქნება შრომის ინსპექტირების ზოგადი პრიორიტეტები, მოქმედების არეალი და ინდიკატორები.

გარდა ამისა, შრომის საერთაშორისო ორგანიზაცია დეპარტამენტს მიაწვდის ე.წ გადაწყვეტილების მიღების მექანიზმის დოკუმენტს, სადაც აღწერილი იქნება ინსპექციის რეაგირების შესაძლო შემთხვევები, კრიტერიუმები სამოქმედო არეალი და ინდიკატორები.

2018 აგვისტო-დეკემბერი 
გერმანიის საერთაშორისო თანამშრომლობის საზოგადოების (GIZ) მხარდაჭერით, 2018 წლის ბოლომდე, შეიქმნება სპეციალური აპლიკაცია, რომელშიც განთავსებული იქნება ინფორმაცია საქართველოს კანონმდებლობით გათვალისწინებული შრომის უსაფრთხოების ნორმების, არსებული მარეგულირებელი დოკუმენტებისა და საერთაშორისო სტანდარტების შესახებ.

აღნიშნული აპლიკაცია წარმოადგენს ე.წ. ნოუ ჰაუს, რაც ხელმისაწვდომია მხოლოდ გერმანიის ინსპექციისთვის და კომპანიებისთვის. მოხდება აპლიკაციის სპეციალურად საქართველოსთვის თარგმნა, რაც ხელს შეუწყობს, საქართველოში როგორც შრომის ინსპექტორების, ისე დაწესებულებებში შრომის უსაფრთხოების მენეჯერების საქმიანობის ეფექტურობის ამაღლებას, გააუმჯობესებს პრაქტიკაში საკანონმდებლო ნორმების დანერგვას, ინფორმაციაზე ხელმისაწვდომობას და შრომის კულტურის ჩამოყალიბებას.

აღსანიშნავია, რომ აღნიშნული აპლიკაციის ეფექტურობისა და მხარდაჭერისთვის, GIZ-ის მხარდაჭერით გაფორმდება მემორანდუმი BG-BOU-სთან,  რომელიც დაეხმარება საქართველოს თანამედროვე სტანდარტების დამკვიდრებაში. ეს იქნება მნიშვნელოვანი რეფორმა ქართული სივრცისთვის,  ვინაიდან 2018 წლის 21 ივნისისთვის, საქართველოს შრომის, ჯანმრთელობისა და სოციალური დაცვის მინისტრის ბრძანებით, დამტკიცდება, შრომის პირობების ინსპექტირების დეპარტამენტის მიერ შემუშავებული „შრომის უსაფრთხოების სპეციალისტის აკრედიტებული პროგრამა“, რომლის ფარგლებშიც კომპანიას ექნება ვალდებულება შრომის უსაფრთხოების სპეციალისტად ჰყავდეს მხოლოდ სერტიფიცირებული პირი.

აღნიშნული აკრედიტებული პროგრამის განმახორციელებელი ორგანიზაცია ვალდებული იქნება, სამინისტროს მიაწოდოს შრომის უსაფრთხოების სერტიფიცირებული პირების მონაცემები, რაც დეპარტამენტს მისცემს საშუალებას აწარმოოს შრომის უსაფრთხოების სპეციალისტების ერთიანი რეესტრი, რათა თავიდან ავიცილოთ დაწესებულებებში არაკვალიფიციური პირების მიერ შრომის უსაფრთხოების არასწორი სისტემის ჩამოყალიბება. აღნიშნული რეესტრის ბაზაზე, უსაფრთოების სპეციალისტებს მთელი ქვეყნის მაშტაბით მიეწოდებათ აღნიშნული აპლიკაციები და საკანონმდებლო რეგულაციები, რაც გაუადვილებთ მათ უსაფრთოების სტანდარტების დამკვიდრებას სამუშაო ადგილებზე და ხელს შეუწყობს შრომის ინსპექციისა და უსაფრთხოების სპეციალისტების ეფექტურ კომუნიკაციას. 

12. [bookmark: _Toc515961213]მცირე და საშუალო ბიზნესის ხელშეწყობა

მცირე და საშუალო ბიზნესი წარმოადგენს ქვეყნის ეკონომიკის განვითარების მნიშვნელოვან მოთამაშეს, თუმცა ადამიანურ და ფინანსურ რესურსებზე შეზღუდული წვდომის გამო, მათთან ფიქსირდება საწარმოო ინციდენტებისა მაღალი მაჩვენებლები. ბევრ ქვეყანაში დასაქმებულთა წილის დიდი რაოდენობა მოდის მცირე და საშუალო ბიზნესზე, ხოლო საწარმოო ინციდეტებით გამოწვეული დაბალი პროდუქტიულობა ხელს უშლის ქვეყნის ეკონომიკის მდგრად განვითარებას. აღნიშნული პრობლემის სათავედ შეიძლება განხილულ იქნეს რამდენიმე ფაქტორი, მაგალითად  ცნობიერებისა და რესურსების არასაკმარისი დონე, მცირე და საშუალო ბიზნესისთვის დამატებითი ხელშემწყობი ფაქტორების ნაკლოვანება, შეზღუდული ფინანსური რესურსები და ა.შ.

რა თქმა უნდა, არ არსებობს ამ სიტუაციიდან უნივერსალური გამოსავალი, რადგან ყველა ქვეყანას განსხვავებული გამოცდილება, საუკეთესო პრაქტიკა და სპეციფიკა გააჩნია. ამ კუთხით, შრომის ინსპექცია მნიშვნელოვან როლს ასრულებს სამუშაო ადგილზე შრომის უსაფრთხოების ხელშეწყობაში, რადგან მცირე და საშუალო ბიზნესის უმეტესობა მოქმედებს არაფორმალურ ეკონომიკაში და მათი გამოვლენა სახელმწიფოს ფორმალური ინსტიტუტებისთვის სირთულეს წარმოადგენს. ამავდროულად, შრომის ინსპექციის როლი შრომის უსაფრთხოების სფეროში ნელ-ნელა იცვლება, რადგან იზრდება კომპანიების ვალდებულება შრომის უსაფრთხოების მიმართულებით. გამომდინარე აქედან, კომპანიები ვალდებული არიან დაიწყონ  რისკის შეფასების სისტემების დანერგვა, რაც შრომის ინსპექციის მხრიდან მოითხოვს ყურადღება გადაიტანოს ინსპექტირების ვიზიტის დროს პრევენციულ და რჩევის მიმცემ ღონისძიებებზე.

მცირე და საშუალო ბიზნესში შრომის უსაფრთხოების ნორმებისა და კულტურის დანერგვა, მსხვილ ბიზნესთან შედარებით, მეტ მატერიალურ და ფინანსურ რესურსს მოითხოვს. ამიტომ, შრომის პირობების ინსპექტირების დეპარტამენტის ერთ-ერთი მიზანია, ხელი შეეწყოს მომეტებული საფრთხის შემცველი, მძიმე, მავნე და საშიშ პირობებიან სფეროში მოქმედ მცირე და საშუალო ბიზნესს შრომის უსაფრთხოების სისტემის დანერგვაში და კულტურის ამაღლებაში.

დეპარტამენტის მიერ მოკვლეული იქნება მცირე და საშუალო ბიზნესში დასაქმებული ადამიანების რაოდენობა, რაც დეპარტამენტს საშუალებას მისცემს განსაზღვროს ამ სფეროში არსებული რისკების ზეგავლენა დასაქმებულებსა და ქვეყნის სოციალურ კაპიტალზე.

ამ მიზნის მისაღწევად, მომართვიანობის შემთვევაში, მცირე და საშუალო ბიზნესს შრომის ინსპექტორი დაეხმარება დაწესებულებაში შრომის უსაფრთხოების სისტემის ჩამოყალიბებაში, რაც მოიცავს საერთაშორისოდ აღიარებული რისკის შეფასების 5 საფეხურიანი სისტემის დანერგვას. აღნიშნული სისტემა მოიცავს საფრთხის იდენტიფიცირების მეშვეობით უსაფრთხოების პოლიტიკის განსაზღვრას და დაწესებულების მატერიალური შესაძლებლობებიდან გამომდინარე, ე.წ. ჩანაცვლების მექანიზმის მეშვეობით მისთვის ოპტიმალური უსაფრთხოების პოლიტიკის ჩამოყალიბებას.

დაწესებულებას, შრომის უსაფრთხოების სისტემის წარმატებით დანერგვის შემთხვევაში, გადაეცემა ე.წ. მწვანე ბარათი, რომელიც მას 2 წლის განმავლობაში ათავისუფლებს სახელმწიფო ინსპექტირებისგან, გარდა იმ შემთხვევებისა, თუ საწარმოში დაფიქსირდა შრომის უსაფრთხოების დარღვევა ან/და საწარმოო ინციდენტი/უბედური შემთხვევა.

აღნიშშული მიდგომა მცირე და საშუალო ბიზნესისადმი ხელს შეიწყობს ბაზარზე მათ ეფექტურ ოპერირებას და ინსპექტირების მექანიზმი არ იქნება მათთვის სადამსჯელო მექანიზმი, რომელმაც შესაძლოა ხელი შეუშალოს მათ ეკონომიკურ განვითარებას.
13. [bookmark: _Toc515961214]არაფორმალური სექტორის ფორმალიზაცისთვის დაგეგმილი კამპანია
პოლიტიკის შემუშავებისას განსაკუთრებით საინტერესოა არაფორმალური დასაქმების ის შემთხვევები, როდესაც დასაქმებულის შრომითი ურთიერთობა არ განისაზღვრება ეროვნული შრომითი კანონმდებლობით, საშემოსავლო გადასახადებით, სოციალური დაცვით ან კონკრეტული შრომითი ბენეფიტების უფლებით. საკითხი საინტერესო და მნიშვნელოვანია იმდენად, რამდენადაც არაფორმალურად დასაქმებულები / დამსაქმებელი კომპანია თავს არიდებს საბიუჯეტო გადასახადებს, ამავე დროს, არაფორმალურ დასაქმებას, მაღალი ალბათობით, ახასიათებს დასაქმებულების ნაკლები დაცულობა ხელფასების გადაუხდელობისგან, სავალდებულო ზეგანაკვეთური შრომა, სამსახურიდან დათხოვნა გაფრთხილებისა და კომპენსაციის გარეშე, დაუცველი შრომითი პირობები და სოციალური ბენეფიტების არარსებობა. 
საქართველო განეკუთვნება იმ ქვეყანათა რიგს, რომლებიც ტრანზიციის პროცესში იმყოფებიან. საბჭოთა კავშირის დაშლის შემდეგ მნიშვნელოვნად შეიცვალა ქვეყნის ეკონომიკური სტრუქტურა. როგორც ტრანზიციის ქვეყნის ეკონომიკებს ახასიათებთ, საკმაოდ მაღალი იყო არაფორმალური სექტორი. საქართველოში სამუშაო ძალის 1998-1999 წლის კვლევის შედეგად, 1998 წელს დასაქმების 56.3% მოდიოდა არაფორმალურ დასაქმებაზე (სოფლის მეურნეობის ჩათვლით), 1999 წელს - იგივე მაჩვენებელი 37% შეადგენდა. 2007 წლის მსოფლიო ბანკის მონაცმებით კი საქართველოში 62.1% სწორედ არაფორმალურ სექტორზე მოდიოდა. ამ მაჩვენებლით საქართველო მსოფლიოს 151 ქვეყნიდან 150-ე ადგილს იკავებდა. 2007 წლის საგადასახადო რეფორმამ, სავარაუდოა, რომ გარკვეული გავლენა იქონია არაფორმალურ სექტორზე, თუმცა უახლესი ოფიციალური მონაცემები არაფორმალური დასაქმების შესახებ არ მოიპოვება. 
მიუხედავად ამისა, საქართველოს სტატისტიკის ეროვნული დეპარტმენტის 2017 წლის ინფორმაციით, ქვეყანაში მთლიან დასაქმებაში თვითდასაქმებულთა წილი 51.7% შეადგნს. შესაძლებელია ვივარაუდოთ, რომ თვითდასაქმებულების მაღალი რიცხვი არაფორმალური სექტორის სიდიდეზეც შეიძლება მიუთითებდეს. თუ ვივარაუდებთ, რომ არაფორმალურად დასაქმებულები შესაძლოა შრომითი კონტრაქტების გარეშე მუშაობდნენ, ვიღებთ სიტუაციას, როდესაც ქვეყანაში მაღალია შრომითი კანონმდებლობით დაურეგულირებელი დასაქმების წილი. 

როგორც წესი, არაფორმალური სექტორი ხასიათდება შრომის პირობების და უსაფრთხოების კულტურის ნაკლებობით. გამომდინარე იქედან, რომ არაფორმალურ ეკონომიკასთან ბრძოლა საკმაოდ კომპლექსურ და დიდ ძალისხმევას მოითხოვს სახელმწიფოდან, რომელიც დიდი სიფრთხილით უნდა განხორციელდეს, რამეთუ არასწორმა პოლიტიკამ შესაძლოა უკუშედეგიც და საზოგადოების მღელვარება გამოიწვიოს,   პირველ ეტაპზე  (2018 წლის განმავლოლობაში)  განხორციეელდება ცნობიერების ამაღლების კამპანია, როგორციაცაა მოკლე ვიდეო რგოლები ფორმალური სექტორის უპირატესობის შესახებ, ბუკლეტების გავრცელება საზოგადოებაში, სხვადასხვა დასაქმებულთა და დამსაქმებელთა ჯგუფებთან შეხვედრები და ა.შ.  ამ მიმართულებით, მნიშვნელოვანია მოხდეს სოციალური პარტნიორების მაღალი ჩართულობა, რაც ხელს შეუწყობს განსაზღვრული პოლიტიკის ეფექტურ იმპლემენტაციას და ხელშეწყობას. 




